
Milliy Musiqa San’ati Va Yoshlar Tarbiyasi 

 
Qolqanatova Alfiya 

O‘zbekiston davlat san’at va madaniyat institute Nukus filiali talabasi 

 

 

Annotatsiya: Maqolada milliy musiqa san’atining yoshlar tarbiyasiga ta’siri va milliy musiqani 

tinglashning xususiyati haqida sharq mutafakkirlarining bildirgan fikr-mulohozalari haqida so‘z 

yuritiladi. 

Kalit so‘zlar: yoshlar tarbiyasi, musiqa san’ati, milliy ijrochilik, qadriyat, inson ruhiyati. 

 

 

Musiqa inson hissiyotlariga kuchli ta’sir ko‘rsatadigan muhim manbai hisoblanadi. Musiqa 

odamlarning hayotini, mavjudlikka bo‘lgan munosabatini, musiqiy tovush ranglari orqali turli xil 

ichki tajribalarni aniq tasvirlaydi. Xalqimizning o‘tmishi va bugungi kunini chuqurroq anglashga, 

milliy qadriyatlarimizga hurmat hissini shakllantirishda milliy musiqa san’ati unsurlari muhim 

omildir. 

Yaxshi qo‘shik hamma vaqt milliydir, shuning uchun ham u sarhadlarni tan olmaydi. Millatning 

ruhi ramzida jahon kezadi. Qo‘shiqchiligimizda ming yillik moziydan kelayotgan haftalab 

ko‘ylanadigan xalq dostonlari-yu eng ixcham haqqonalar, maqomu termalar mavjud, barchasida 

milliy ruh bo‘rtib turadi. Bugungi o‘zbek qo‘shiqchiligining eng yaxshi namunalari asosan shu 

milliy zamindan ozuqa oladi. Insonning musiqa faoliyati asosan uch bosqichda amalga oshiriladi: 

ijod, ijro va tinglash (uquv). Har bir bosqichda asarning mazmun va shakli o‘zgacha ko‘rinishga ega 

bo‘ladi. Ijod bosqichida badiiy g‘oya va shakl muallif ongida mushtarak holda tug‘iladi. Ijro 

jarayonida shakl va mazmun ijrochi tomonidan uning dunyokarashi, estetik tasavvurlari, shaxsiy 

tajriba va maxoratiga mos ravishda o‘zgartiriladi. Musiqa ixlosmandlari ham ijro etilayotgan asarni 

o‘zlarining xususiy didi, hayotiy va badiiy tajribasiga asoslanib qabul qilishadi. 

Musiqa inson ruhiyatini ajralmas qismi. Musiqadan ozuqa olish uchun inson yuksak madaniyatli, 

sof qalb egasi, go‘zallikni his eta oladigan, o‘z kasbiga, Ona vataniga mehr ko‘ygan bo‘lishi kerak. 

Shu bilan birga, millatimiz ko‘zgusi deya e’tirof etiladigan, milliy musiqa san’atimiz inson faoliyati 

unumdorligiga ta’sir qiladigan, ma’lum manoda kuch beradigan, ishga baraka bo‘ladigan – ijodiy 

g‘ayrat quroldir.  

“Bilasizlarmi, madaniyat bilan yaqin bo‘lgan insonning dunyoqarashi madaniyatli bo‘ladi. Uning 

umri uzoq bo‘ladi… Ashula bilan seni ishingda o‘n baravar baraka bo‘ladi. Odamning chehrasida 

mehr paydo bo‘ladi”, - degan edi Prezidentimiz. O‘zbek milliy qo‘shiqlarini maromiga yetkazib 

kuylash, tinglovchining yuragiga ijobiy ta’sir qila olish – bir san’at bo‘lsa, millatimiz ko‘zgusi 

bo‘lgan milliy ko‘shiqlarini tinglashning o‘zi ham bir san’atdir. Milliy qo‘shiqlarimizdan bahra 

olish, undagi mumtoz kuy va g‘azal o‘yg‘unligini tinglay olish, ardoqlash, e’zozlash – san’at 

chinavandalaridan ham ma’lum darajada saviya talab qiladi. Musiqaning inson ruhiyatiga ta’sir 

qilish borasida keng imkonyatlari qadimdanoq musiqashunoslar, mutafakkirlar va olimlar diqqatini 

o‘ziga jalb qilgan. Ular musiqa san’atining insonlarni shaxs sifatida shakllanishiga ta’sir qiladigan 

xususiyatlarini aniqlashga urunishgan. Darhaqiqat jahon fani ravnaqiga ulkan hissa qo‘shgan buyuk 

ajdodlarimiz komil insonni tarbiyalashda musiqaning o‘rnini chuqur anglab, shaxs kamolotidagi 

ahamyatini o‘z asarlarida, pedagogik qarashlarida tadqiq qilib bizga beqiyos manbalar qoldirgan. 

Sharq musiqashunosligining asoschisi, uning rivojiga katta hissa qo‘shgan serqirra ijodkor va 

mutafakkir Abu Nasr Forobiy o‘zining shaxsining ma’naviy kamolotida muhim ahamiyatga ega 

bo‘lgan musiqa ta’limi bilan ham mukammal shug‘ullangan. Al-Forobiy fikricha: “Musiqa – nodir 

san’at, ezgulikka yetaklovchi kuchdir”. 

Osiyoda yashagan buyuk olim al Forobiyning musiqaga bag‘ishlangan “Musiqa haqida katta kitob” 

asari cholg‘u madaniyatimiz tarixining o‘qilmagan saxifalarni birmuncha oydinlashtirish imkonini 

beradi. Kishi ruhiga, qalbiga, his–tuyg‘ulariga kuchli ta’sir qiladigan musiqa san’ati bilan 

shug‘ullangan hamda uning nazariy va amaliy–tarbiyaviy ahamiyati to‘g‘risida asar yozish o‘sha 

davrda buyuk jasorat edi. Forobiyning tabiricha san’at, shu jumladan, musiqa ilohiy ne’mat emas, 

balki inson ijodining mahsulidir. Uning vazifasi insonga o‘z intellektual va axloqiy sifatlarini 

takomillashtirishda foydali bo‘lishidan iborat. Avvalo, shaxsning insoniy fazilatlarini 

shakllantirishda musiqaning ijobiy ta’sirini ta’kidlab, u shunday yozadi: “Oh, musiqa dunyosi, agar 

siz bo‘lmasangiz, odamning ahvoli qanday bo‘lar edi”. Musiqa san’ati qachonki millat ko‘zgusiga 

aylanadi. O‘sha qo‘shiqlarda o‘sha millatning urf-odati, turmushi, hayoti va xalqning ertasi ko‘rina 

olsagina. Milliy musiqaga qadimdan ezgulikka yeltuvchi va shaxsga ilohiy ta’sir qilguvchi, inson 

vujudiga ruh ato etadigan ijodiy ne’mat sifatida qaralgan. Forobiy musiqa ilmini keltirib chiqargan 

asarlar hususida yozar ekan, musiqaning axloqiy-tarbiyaviy jihatlariga diqqatni jalb etadi. “Bu ilm 

shu ma’noda foydaliki, – deb yozadi u “Ixso al-ulum” asarida – u o‘z muvozanatini yo‘qotgan 

(odamlar) xulqini tartibga keltiradi, mukammallikka yetmagan xulqni mukammal qiladi va 

muvozanatini saqlab turadi. Bu ilm tananing salomatligi uchun ham foydalidir, chunki tana kasal 

bo‘lsa ruh ham so‘ladi, tana to‘siqqa uchrasa, ruh ham to‘siqqa uchraydi. Shuning uchun 

ovozlarning ta’siri bilan ruhni sog‘aytirish yordamida tana sog‘aytiriladi, ruh esa o‘z kuchlarining 

tartibga solinishi va substansiyaga moslashtirilishi orqali sog‘ayadi. Milliy musiqa san’atini tibbiyot 

ham qadrlagan. Nafaqat tarbiya quroli sifatida, joiz bo‘lsa undan kasallikka malham sifatida ham 

foydalanishgan. 

“Avisenna” nomi bilan butun dunyoga mashhur bo‘lgan Abu Ali ibn Sino shifokor bo‘lib 

qolmasdan, taniqli musiqashunos ham edi. Ibn Sinoning ta’lim va tarbiya haqidagi dunyoqarashi va 

ilg‘or g‘oyalari faqatgina tabiy fanlarga oid asarlariga emas, balki adabiy badiiy janrlardagi 

risolalarda ham o‘z aksini topdi. Uning bu asarlarida musiqa san’atining insonparvarlik, rostgo‘ylik, 

mehr – muhabbat, hurmat hamda do‘stlikka ta’siri masalalari o‘rtaga tashlandi. Ibn Sinoning 

musiqiy-pedagogik, psixologik qarashlarining diqqatga sazovor tomoni bu musiqani inson faoliyati 

mahsuli, bolalarni tarbiyalashda zarur omil sifatida tan olishidir. Olim shunday deydi: go‘zallik 

insonning his tuyg‘ularini ko‘rish, eshitish, hidlash, bilishning to‘liqligi, teginish, go‘zallik hissi, 

undan zavqlanish bilan tan olinadi.  

Ibn Sinoning ta’rificha, san’at, jumladan, musiqa fandir. Bundan san’atning “aql bilan idrok etish” 

mohiyati kelib chiqadi. Buyuk olim ta’kidlaydiki, shaxsni har tomonlama kamol toptirish uchun 

ikki tomonlama-jismoniy barkamollik uchun jismoniy mashqlar, ma’naviy rivojlanishi uchun 

musiqa va boshqa san’at turlari orqali ta’sir o‘tkazish lozim. Ibn Sino “Musiqa bilimiga oid 

to‘plam” asarida tovushning sezgi a’zolariga ta’siri, uning yoqimli va yoqimsizligi, tovushni 

eshitganda lazzatlanish yo nafratlanish hissining paydo bo‘lishi haqida to‘xtalib o‘tib, musiqaning 

kishi hayotida qanchalik zarurligi haqida bayon etgan. Olimning fikricha, inson tabiatan yoqimli 

narsalar orqali yengil tortsa, uning aksida oromi yo‘qolib, nafrati paydo bo‘lishiga olib keladi deb 

hisoblaydi. 

Zotan milliy qo‘shiqlarimizni eshitgan isonlarda ham tabiatan yengil tortish, bashariyatga bo‘lgan 

sevgi hissi ortishi aniq. Millatimiz ko‘zgusi bo‘lgan musiqa san’atimiz hayotning to‘siqlarini yengib 

o‘tishga, tabiat go‘zalligini, odamlarning turmush tarzini yaxshilikka undashga yordam beradi. 

Milliy qo‘shiqlarimizning mazmuni sodda, aniq, qisqa va mukammaldir. O‘zbek xalqining kuy va 

qo‘shiqlari juda qadimiydir. Xalq musiqa san’ati markazida har bir xalqning madaniyati, ma’naviy 

kechinmalari, insoniy fazilatlari, ma’naviy dunyosi, falsafiy-ijtimoiy tafakkuriga boy teran fikr va 

g‘oyalari yaqqol namoyon bo‘ladi. Buyuk mutafakkirlarimiz buni bejiz e’tirof etmagan. Alisher 

Navoiy aqliy, axloqiy va nozik tarbiya insonning eng go‘zal fazilatlaridan biri ekanligini, 

musiqadan har kim zavq olishi kerakligini ta’kidladi. Navoiy o‘z asarlarida musiqa tarbiyasining 

qirralarini chuqur o‘rganib, shunday dedi: “Musiqa jamiyat hayotining muhim negizidir. Faqat 

musiqagina odamning qalbiga tiniqlik, mutanosiblik va o‘z-o‘zidan qanot tuyg‘usini olib kiradi va 

uni baxtiyor qiladi”. Xalqimiz tomonidan ijod etilgan badiiy-musiqiy asarlar o‘z navbatida badiiy 

she’riyatsiz kamol topa olmasligini to‘la tushungan ijodkorlar bu ikki buyuk san’at merosida 

bahramand bo‘lishlikka barchamizni undagan holda, har bir asarning tub negizida go‘zallikka, 

hayotiy barkamollikka chorlagan. 

Vaqt o‘tishi bilan musiqiy ta’lim jarayonida ilg‘or g‘oyalar, boy tajribalar qo‘llanilib, musiqani 

bastalash rivojlandi. Bugungi kunda donishmandlarimizning musiqiy ta’lim tizimini shakllantirish 

va amalga oshirishda nazariy asoslari sohaning fundamental negizi bo‘lib xizmat qilmoqda. Har bir 

bastakor aslan har bir yangi ijodini xalq musiqasining nafis ohanglaridan foydalangan holdagina 

yuksak did bilan bastalaydi. Bu yosh avlodni ma’naviy tarbiyalashning muhim vositasi bo‘lib 

xizmat qiladi. Darhaqiqat, zamonaviy musiqamizda negizida katta va kichik mumtoz asarlar paydo 

bo‘ladi. Milliy musiqa san’atimizning o‘rganish asosan o‘rta maktab davrida tuloqonli shakllanadi. 

Shuning uchun ham mutaxassislar bu davrda bir qancha tavsiyalarni ilgari surishadi: yoshlarning 

yoshiga qarab milliy qo‘shiq va kuylarini tanlash va to‘shintirish, xalq ohanglari va qo‘shiqlarini 

boshqa xalqlarning musiqasidan ajrata olishni o‘rgatishdir. Hozirgi yoshlar musiqa san’atiga yengil 

qarashga o‘rganib, tijoratga, shou-biznesga berilib ketmoqda. Yosh xonondalarimizning chet el 

ijodkorlariga taqlid qilishi oqibatida, tushunib-tushunmay xorij qo‘shiqlarni milliy musiqa 

asarlarimiz bilan aranjirovkalash, milliy madaniyatimizga yengil yoki befarq qarashlar odat tusiga 

kirib qolishiga sabab bo‘lish mumkin. Asrlar silsilasidan bizgacha sof holda yetib kelgan musiqiy 

boyliklarimiz xazinasi – kuy, qo‘shiqlar, musiqa sozlari, ijrochilik, milliy qochirim va bezaklar 

durdona merosimiz o‘zgarishi yaxshi emas. Xulosa qilib shuni ta’kidlash kerakki, milliy musiqa 

san’atimiz avloddan-avlodga bezavol yetib kelishida olimu-ziyolilarimiz ne-ne mashaqqat 

sarflaganlar.  Yangi O‘zbekistonda milliy musiqa san’atimizga qaratilayotgan e’tiborning yana bir 

jihati ijokorlar erkinligining ta’minlanib, san’atkorlarga bo‘lgan “taqiq”larning olib tashlangani va 

ijod ahliga yurtboshimizning yuksak hurmat-ehtiromidir. Bunday islohotlar natijasida millatimiz 

ko‘zgusi bo‘lgan milliy musiqa san’atimiz yangicha taraqqiyotga yuz tutishi va yangidan-yangi 

ijodkorlarning yetilishib chiqishiga turtki bo‘lishi aniq. 

